
Muslimin yang dirahmati Allah SWT sekalian,

Saya menyeru agar kita bersama-sama meningkatkan ketagwaan

kita kepada Allah SWT dengan melaksanakan segala perintah dan

I Al-Zumar: 53.
2 Ali-‘Imran; 102.

meninggalkan segala perkara yang dilarang-Nya. Semoga kita semua

diberikan kebahagiaan dan kejayaan di dunia dan di akhirat.

Pada hari yang mulia ini, khatib akan membicarakan khutbah yang
bertajuk “AMALAN DAN KEBERKATAN BULAN SYA’BAN”.

Hadirin Jumaat yang dirahmati Allah SWT,

Alhamdulillah, kita kini berada di dalam bulan Sya’ban. Bulan yang
penuh dengan kemuliaan dan keberkatan. Bulan yang mempunyai banyak
kelebihan dan keistimewaannya. Bulan di mana Rasulullah SAW memberi
perhatian khusus padanya sehingga Baginda SAW memperbanyakkan

amalan soleh khususnya berpuasa sunat di dalamnya.

Dalam sebuah hadis, Usamah bin Zaid Radiallahuanhu bertanya

kepada Rasulullah SAW, maksudnya:

“Wahai Rasulullah, aku tidak melihat engkau berpuasa dalam bulan
lain sebagaimana engkau berpuasa dalam bulan Sya’ban.” Lalu Baginda
SAW bersabda: “ltulah bulan yang manusia lalai daripadanya, berada di
antara bulan Rajab dan Ramadhan. la adalah bulan diangkat amalan kepada
Tuhan sekalian alam. Maka aku suka amalanku diangkat dalam keadaan

aku berpuasa.”
(Riwayat al-Nasa’ie).
Sidang jemaah yang berbahagia,

Antara keistimewaan bulan Sya’ban, terdapat satu malam yang sangat
dinanti-nantikan oleh umat Islam iaitu malam ‘Nisfu Sya’ban’. Pada malam
tersebut Allah SWT melimpahkan rahmat serta membuka seluas-luasnya

pintu keampunan kepada hamba-hamba-Nya.

Hadis yang diriwayatkan daripada Abu Musa al-Asy’ari Radiallahuanhu
bahawa Rasulullah SAW bersabda:

“‘Sesungguhnya Allah melihat kepada hamba-hamba-Nya pada malam
Nisfu Sya’ban, lalu Dia mengampunkan semua hamba-Nya kecuali orang

yang mensyirikkan Allah dan orang yang bermusuhan.”
(Riwayat Ibnu Majah).

Hadis ini membawa peringatan yang sangat besar kepada kita bahawa
keampunan luas yang Allah SWT tawarkan pada malam Nisfu Sya‘ban boleh
terhalang disebabkan dua perkara yang amat berbahaya, iaitu syirik kepada

Allah SWT serta dendam dan permusuhan sesama manusia.

Sedarlah, selagi mana akidah tidak dibersinkan daripada
pergantungan kepada selain Allah SWT, dan selagi mana hati masih
menyimpan kebencian, hasad serta keengganan untuk memaafkan, maka
rahmat dan keampunan Allah SWT boleh terhijab daripada kita. Justeru,
malam yang mulia ini seharusnya menjadi medan memurnikan akidah dan
menyucikan hati, agar kita benar-benar layak menerima keampunan dan
rahmat Allah SWT.

Sidang Jumaat yang berbahagia,

Pada malam Nisfu Sya‘ban, umat Islam dianjurkan untuk
menghidupkannya dengan memperbanyakkan ibadah dan munajat kepada

Allah SWT. Imam al-Syafi‘i Rahimahullah menyebutkan dalam kitab al-Umm,

bahawa doa dimustajabkan pada lima malam, iaitu malam Jumaat, malam
Eiduladha, malam Eidulfitri, malam pertama bulan Rajab dan malam Nisfu

Sya‘ban.

Kelebihan malam ini turut disebutkan melalui hadis yang boleh

dijadikan sebagai galakan untuk kita beramal.

Hadis yang diriwayatkan daripada Saidatina ‘Aisyah Radiallahuanha,
bahawa Rasulullah SAW bersabda:

“‘Sesungguhnya rahmat Allah SWT turun ke langit dunia pada malam
Nisfu Sya‘ban, lalu Dia mengampuni hamba-Nya lebih ramai daripada

bilangan bulu kambing Bani Kalb.”
(Riwayat Ibn Majah).

Qabilah Bani Kalb merupakan antara kabilah Arab yang terkenal
dengan jumlah ternakan kambing yang sangat banyak, sekali gus
menggambarkan betapa luas dan melimpahnya keampunan Allah SWT pada

malam yang mulia ini.
Sidang Jumaat yang dimuliakan,

Hiasilah malam Nisfu Sya’ban dan malam-malam yang lain, dengan
amalan yang mendekatkan diri kepada Allah SWT, seperti bangun
bermunajat melalui solat sunat tahajjud dan solat-solat sunat yang lain,

perbanyakkan istighfar memohon keampunan atas segala dosa, serta

melazimi doa agar Allah SWT mengurniakan kebaikan dan keberkatan

dalam kehidupan.

Firman Allah SWT dalam surah al-Isra’ ayat 79:

N2 ,;.,// /;?./.1 > & . -% ’5,/ P
S5 Of Joie G sl cas Jngis 2N Aej
= 578 2y 5- 22,
‘Dan pada sebahagian malam hari, bertahajudlah kamu sebagai suatu

ibadat tambahan bagimu, mudah-mudahan Tuhanmu mengangkat kamu ke

tempat yang terpuji.”

Sememangnya malam Nisfu Sya’ban memiliki kelebihannya yang
tersendiri. Walaupun tiada riwayat khusus berkenaan amalan-amalan
tertentu pada malam ini, kita tetap disarankan untuk menghidupkan malam
tersebut dengan apa jua bentuk amalan yang dapat mendekatkan diri kita
dengan Allah SWT. Menghidupkan malam nisfu Sya’ban dengan amalan-

amalan soleh adalah sunnah para ulama Salaf mahupun Khalaf.

Ibnu Rajab al-Hanbali Rahimahullah menyebutkan dalam kitabnya
Lathaif al-Maarif berkaitan malam Nisfu Sya’ban. Pada zaman dahulu para
Tabi’in daripada penduduk Syam seperti Khalid bin Ma’dan, Makhul, Lugman

bin Amir dan beberapa para Tabi’in yang lain memuliakan malam tersebut.

Dalam masa yang sama, khatib mengingatkan semua jemaah agar
malam yang penuh keberkatan ini tidak dicemari dengan perkara-perkara
kemungkaran dan kemaksiatan. Janganlah malam yang sepatutnya

dihidupkan dengan doa, taubat dan munajat kepada Allah SWT diisi dengan

hiburan melalaikan, pergaulan yang melanggar batas syarak, serta dosa-

dosa yang mengeraskan hati.

Begitu juga, jangan kita lalai dan membiarkan bulan Sya‘ban berlalu
begitu sahaja, sebaliknya anggaplah ia sebagai madrasah persediaan
sebelum melangkah ke bulan Ramadhan. Persiapkanlah diri dengan
melakukan ibadah dan amal kebajikan walaupun sedikit tetapi istigamah,
agar ibadah kita menjadi lebih sempurna, jiwa lebih khusyuk dan akhirnya

memperoleh ketakwaan yang sebenar di sisi Allah SWT.
Para tetamu Allah SWT yang dikasihi,

Mengakhiri khutbah ini, berikut adalah beberapa pengajaran yang

boleh dijadikan pedoman dalam kehidupan seharian:

1. Umat Islam hendaklah memanfaatkan keberkatan masa pada
bulan Sya‘ban dengan memperbanyakkan amal soleh sebagai persiapan
rohani sebelum melangkah ke bulan Ramadhan yang mulia.

2. Umat Islam hendaklah menjauhi dosa syirik dan pergaduhan
sesama manusia, bagi mengelak hilangnya keberkatan hidup dan
kemanisan beribadah.

3. Umat Islam hendaklah sentiasa berusaha menghidupkan amalan
sunat serta meningkatkan kualiti ibadah, agar mendapat keberkatan, rahmat
dan kasih sayang Allah SWT.

“‘Sesungguhnya penolong kamu hanyalah Allah dan Rasul-Nya dan

orang yang beriman, mereka mendirikan solat dan menunaikan zakat serta

mereka rukuk (tunduk menjunjung perintah Allah)”.

(Surah al-Maidah: 55)

3 Al-Ahzab: 56.

Ya Allah! Kukuhkanlah akidah umat Islam berteraskan ajaran Anhli
Sunnah Wal Jamaah yang berada di atas jalan Nabi Muhammad SAW dan
para sahabat Radiallahuanhum. Jauhkanlah kami daripada segala bentuk
rasuah dan salah guna kuasa, begitu juga kesesatan, syirik dan khurafat,
serta lindungilah kami daripada fitnah yang boleh menggugat kesatuan dan

perpaduan umat Islam.

Ya Allah! Kurniakanlah keamanan dan kemakmuran kepada negara
dan negeri kami. Peliharalah kami daripada segala bentuk bala bencana,
fitnah dan musibah. Anugerahkanlah kepada kami para pemimpin yang
berintegriti, tegas dan berani menegakkan kebenaran berlandaskan syariat-
Mu.

Ya Allah! Lindungilah umat Islam dan Masjid Al-Agsa di Palestin.
Peliharalah mereka daripada kezaliman dan kejahatan, serta kurniakanlah

mereka ketabahan, kekuatan, dan kemenangan.

4 Al-Furqan: 74.
> Al-Bagarah: 201.

6 Al-Nahl: 90.

